
 

 

Ia bi urte joan dira Zumaiako umeek euskaraz ez dakien pediatra bat daukatela. Ez Zumaiako 
haurrek soilik: arazo berbera dute Aizarnazabalgo, Zestoako eta Getariako umeek ere. Lanpostu 
horrek ezarria du bigarren hizkuntza eskakizuna, eta derrigortasuna du 2008ko ekainaren 1etik. 

2019ko ekainean, lau herrietako alkateek gutuna bidali zuten Osakidetzara, egoera konpontzeko 
eskatuz, gure herrietako umeen eta gurasoen hizkuntza eskubideak aintzat hartuta. Urte bereko 
uztailean, UEMA Udalerri Euskaldunen Mankomunitateko teknikariek bilera izan zuten 
Donostialdeko ESIko arduradunekin, eta hizpide izan zuten pediatra lanpostu hori: jakinarazi 
zieten 2020ko maiatzera arte egongo zela euskaraz ez dakien pediatra postu horretan. Ia urtea 
joan da aipatutako epe horretatik, eta gaur-gaurkoz egoera ez da aldatu: herritarren hizkuntza 
eskubideak urratzen ari dira, non eta hain inportantea den zerbitzu batean, norekin eta 
umeekin. 

Jakin badakigu Osakidetzak arazoak dituela mediku euskaldunak aurkitzeko, eta arazo horiek 
nabarmenagoak direla pediatrian. Erakundeen obligazioa da, ordea, herritarren eskubideak 
bermatzea. Zumaian, herritarren %71 euskaldunak dira, eta are gehiago umeen artean; 
adinagatik, gainera, asko ez dira gai gaztelaniaz komunikatzeko. Nabarmena da, beraz, pediatria 
zerbitzuan euskaraz ez dakien profesional bat egoteak zer neurritan urratzen dituen hizkuntza 
eskubideak. 

 

Hori ikusita, Udaleko Osoko Bilkurak erabaki hauek hartu ditu: 

1) Udalak Osakidetzari eskatzea lehenbailehen zuzendu dezala herriko pediatra 
postuaren egoera, eta berma ditzala herritarren hizkuntza eskubideak. 
 

2) Udalak Osakidetzari eta Eusko Jaurlaritzari eskatzea jar ditzatela bideak zerbitzua 
euskaraz emateko gai diren profesionalak hezteko eta kontratatzeko: egiturazko 
neurriak har ditzatela mediku euskaldunen faltari aurre egiteko, unibertsitatetik 
hasita. 

 

 


